GALATAS 1:1 i GALATAS 1:5

Mapabaxutoje San Pablo
toyaquina Galacia
nacuapijivijavabelia

Pacuenia Pablo toyaquina mapabaxutoje Dioso

pejumecovénétsivi, Galacia nacuapijivijavabelia,
yabara pelivaisi

1 Xané Pabloné, apostolenéné. Jivi peja-
matabécueneta apo nitorobi tatsipaebaponaenexa
Jesucristo pelivaisi. Nitorobabeje raja Jesucristo-
beje, paxa Diosobeje, poné icatsia Jesucristo
asaéyaexanatsi petépaecujinae. 2 Pacatoyaquinatsi
mapabaxutoje paGalacia nacuapijivimé, Dioso
panejumecoveénétsivi. Daxita majota Dioso
pejumecovénétsivi pacajamatabénajinalia.
3 Pacatovajétabiabatsi vaxa Diosojavabelia,
vajatuxanené Jesucristojavabelia ata, papecaitax-
utotsoniataenexa jamatabécuenexanepanaeya
panejinavanapaenexa. 4 Pacuenia vaxa Dioso
itorobatsi, vajatuxanené Jesucristo pijacuata
tonacaeveta pebeyaxuabinexatsi pibisiacuene
vajaexanaeneconi yabara. Nexata Jesucristo
pejamatabécueneta vaxa Dioso aneconijibia
nacatane. ° Bajaraxuata vaxaitsi Diosojavabelia
jumaitsitsi tsabiabi:  “{Xamé Diosomé, bitso
ayaijamatabécuenenémé!” jaitsi  tsabiabi
daxitamatacabijavabelianexa. Bajara itsi tsane.

Pacuenia baja Jestis pelivaisivecua
pematatsénéa ajibi itsalivaisi jivi pecapanepaeli-
vaisinexatsi yabara pelivaisi

6 Paxamé saya caematacabibejecujinae,
pacopabame  Dioso  panejumecovénétsijava.
Bajaraxuata xané bitso pacasivajamatabécuene
nabenajacatsi. Jesucristo picani peja-
matabécueneta, Dioso pacaitaxutotsoniatane
itsa pacajunata papecacapanepaenexa. Itsiata
baja aeconoxae jamatabécuenenavéxaniabiaya
pavecuanajamatabécuene pénéyorotame
saicayalivaisijavabelia, bepapecacapanepae-
livaisinexa itajara panejumetaexae. 7 Itsiata
baitsi jane baja pematatsénéa ajibi itsalivaisi
papecacapanepaelivaisinexa. Itsamonae
pata paxameéjavata livaisi papecatsipaebinexa.
Bajarapamonae pata papecajamatabécuene

naepatajérécaeyaexanaenexa. Bajarapamonae
saicayalivaisi jamatabépacatsipaebapona
panecopabinexa panejumecovénétsijava

pexanialivaisi, Jesucristo pelivaisi.  Copiaya baja
cajena paxané pacatsipaebatsi pexanialivaisi,
Jesucristo pelivaisi, papecacapanepaelivaisinexa
Diosojavabelia. Nexata acuenebi paxané
pataitothianaenexa bajarapalivaisi. Athébévetsica
pepatsiné ata tsipae, dangelné, acuenebi
piaitothianaenexa bajarapalivaisi.  Jesucristo
pelivaisivecua, saicayalivaisi, itsa pacatsipaebijit-
sipatsi, nexata Diosojavabelia pananeconitsipajé.
Nexata Dioso panenaneconitsiaexanaejitsipa
daxitamatacabijavabelianexa. 9 Copiaya baja
cajena pacuenia pacatsipaebatsi, bajara icatsia
pacuenia aeconoxae ata pacatsipaebatsi.

Pajivi Jesucristo pelivaisivecua, saicayalivaisi
pacatsipaeba bepapecacapanepaelivaisinexa
itajara, nexata bajarapajivi Dioso naneconit-
siaexanaenatsi ~ daxitamatacabijavabelianexa.
Tsipaji pacacopatsiaexana panejumecovénétsijava
pexanialivaisi, Jesucristo pelivaisi.

10 Payapétaneme rabaja xua  yabara
bajarapacuenia pacajumaitsitsi. Bajarapacuenia
itsa pacajumaitsitsi, apo pacajumaitsitsi saya
jivi tanesivabaréyanexa.  Jume cajena. Jivi
apo nesivabaréya ata Jesucristo pelivaisi jivi
tatsipaebaponaejava yabara, itsiata jitsipajé
jivi tatsipaebinexa Jesucristo pelivaisi, Dioso
tanesivajamatabécuenebaréyanexa. Saya
jema jivi livaisi itsa tsipaebijitsipajé saya
tanesivabaréyanexa, nexata pacuenia Jesucristo
nitoroba, apo tsipaebaponaené tsipae. Nexata
Jesucristo apo pijajivitonéné tsipae.

Pacuenia Pablo Dioso junatatsi apOstolenénexa
yabara pelivaisi

1 Tajamonae, jitsipajé patacatsipaebinexa ma-
palivaisije. Palivaisi tsipaebaponajé jivi peca-
panepaelivaisinexatsi Diosojavabelia, bajarapali-
vaisi itsajivi ata pejamatabécueneta apo pexanae-
livaisi. 12 Itsajivi ata cajena bajarapalivaisi apo
netsipaebi. Jesucristo raja neyapétaeyaexana ba-
jarapalivaisi. Nexata Jesucristo nitoroba jivi tat-
sipaebaponaenexa bajarapalivaisi.

13 Panevénélivaisitaneme rabaja  pacuenia
exanaponaponajé pamatacabi abaxé
jumecovénétajé  Dioso  Moiséspijinéta pena-
jumecopatsilivaisi. Bajarapalivaisi Dioso

Moiséspijinéta najumecopata pajudioviné
patajumecovénétsinexa. Paneveénélivaisitanemenua
pacuenia barajinabiabajé Jesucristo pijajivi.
Apo itaxutobejiobiataeyabiabiné cajena
tsiquirijavayo ata. Jamatabéverebiaxuababiabajé
Jesucristo pijajivi. 14 Xané abaxé itsa pevéjéatoné,
jumecovénétajé  bitso Dioso  Moiséspijinéta
penajumecopatsilivaisi. = Xané bitso asaéyata
jumecoveénétsiaponaponajé bajarapalivaisi
pitorobicuenia. Daxita pamonae pevéjéavijudiovi,
Israel nacuapijivi, matatoxenetsia xané bitso
casaéné tajumecovénétsijava bajarapalivaisi.
15 Itsiata baitsi jane tanaexanaevajénaeya ata,
Dioso nitapeta Jesucristo tajumecovénétsinexa.
Dioso taneitaxutotsoniataexae, nejunata
apostolenénexané. 16 Nexata pamatacabi ponajé
Damasco tomarabelia, namutoepatota Dioso net-
sitajéta pexénato. Nexata Dioso neyapétaeyaexana

pexénato pelivaisi. Bajarapacuenia Dioso
pexénato  pelivaisi neyapétaeyaexana  tatsi-
paebaponaenexa apo judiovijava. Nexata

Dioso taneyapeétaeyaexanaecujinae pexénato
pelivaisi, apo ponaené itsajivijavabelia ata
tayanijobinexa  Dioso  pexénato  pelivaisi.
Apo ponaené tanemuxujiobinexanua Dioso
pexénato  pelivaisita. 17-18  pPamatacabi
namutoepatota Dioso netsitajéta peXénato,
apo naviatecaené Jerusalén tomarabelia
tayanijobinexa pamonaejavabelia XxXanévecua
copiaya exanatsi apoOstolevi. Biji rajane rovia
paliajé Damasco tomarabelia. Nexata Damasco
tomarata tapatsicujinae, caenéné ponajé
Arabia nacuayabelia, petusato nacuayabelia.

Nexata petusato nacuata Dioso xaniavaetsia
neyapetaeyaexanapona pexénato pelivaisi.
Bajaraxuacujinae icatsia bexéa Arabia nacuaver-
ena naviarenajé Damasco tomaraberena.
Bajaraxuacujinae tapuaxainae baja acueyabi
pavaibeje tajumecovénétsicujinae Dioso pexXénato
pelivaisi, ponajé jane baja Jerusalén tomarabelia
apostolené Pedro tacaxitajarabinexa. Nexata
Jerusalén tomarata, Pedrojavata, naponaponajé
quince pamatacabibeje. 19 Itsiata Jerusalén
tomarata pematatsénéa itsaapOstolené apo taené.
ESantiago saya, vajatuxanené pejuyapijiné, taniji.
20 Xaniavaetsia pacajumaitsitsi Dioso pitabarata.
Palivaisi pacatoyaquinatsi, pexaniajailivaisi
cajena.

21 Jerusalén tomarata taponaponaecujinae,
ponajé icatsia Siria nacuayabelia Jesucristo
pelivaisi jivi tatsipaebaponaenexa. Ponajé Cilicia
nacuayabelia ata. 22 Jesucristo pelivaisi jivi
itsa tsipaebanajetarucajé, Jesucristo pelivaisi
pejumecovénétsivi, Judea nacuapijivi, abaxé
apo neyapétae. Tsipaji abaxé Judea nacuata
apo tsipaebaponaené Jesucristo pelivaisi.
23 Bajarapamonae saya  nevénélivaisitane
itsamonae xané yabara pejumaitsijava: “Poné
pina nacabarajinabiaba Jesucristo pelivaisi
vajajumecovénétsivi, aeconoxae pina baja bajara-
poné ata jumecovénéta. Nexata pina itsamonae
ata pejumecovénétsinexa Jesucristo pelivaisi,
bajaraponé tsipaebapona. Bajarapalivaisi
yabara bajaraponé jamatabénacaverebiaxuaba
picani,” pejaijava, itsamonae Xxané yabara

nevénélivaisitane Judea nacuapijivi, Jesucristo
pelivaisi pejumecovénétsivi. 24 Bajaraxuata
Judea  nacuapijivi, Jesucristo pelivaisi
pejumecovénétsivi, jumai tsabiabi Diosojavabelia:
“Diosomé, bitso ayaijamatabécuenenémé. Tsipaji
Pablo ata najamatabécuenecopatsiaexaname
nexénato Jesucristojavabelia,” jai tsabiabi xané
yabara.

2

Pacuenia Pablo pevéna apOstolevi Jerusalén
tomarata xaniavaetsia copiapitatsi yabara
pelivaisi

1 Jerusalén tomarata naropotajé Jesucristo
pelivaisi jivi tatsipaebanajetarucaenexa Siria
nacuajava, Cilicia nacuajava ata. Nexata
Jesucristo pelivaisi jivi tatsipaebanajetaru-
caecujinae bajarapanacuabejejava, catorce
pavaibejecujinae matapania icatsia patajé
tacovéyaberena, Jerusalén tomarata. Bernabébeje
Titobeje barépatajé. 2 Patajé Jerusalén
tomarata tsipaji Dioso nitoroba tapatsinexa
Jerusalén tomarata. Nexata Jerusalén tomarata
Dioso  pejumecovénétsivi  épenamatacaitorobivi
penacaetuatsijavata, navajunupaebajé
bajarapamonaejavabelia. Bajarapacuenia
navajunupaebajé  Dioso  pejumecovénétsivi
penamatacaitorobivijavabelia, taneyapétaenexa
Jesucristo pelivaisi tatsipaebaponaejava apo
judiovijava  pecapanepaelivaisinexatsi Dioso-
javabelia. Bajarapacuenia navajunupaebajé

Dioso  pejumecovénétsivi ~ penamatacaitoro-
bivijavabelia tsipaji jamatabéjumaitsiné:
“Maraeta pamonae apo pejitsipaecuenia,
tsipaebaponajé apo judiovijavaje,” jamatabéjané.
Itsiata baitsi jane Dioso pejumecovénétsivi
penamatacaitorobivi, tsitaxanepanatsi pacuenia
tsipaebaponajé apo judiovijava. 3 Bajarapacuenia
tanavajunupaebixae, taneyanabiné Tito,
apo judioné ata, Dioso pejumecovénétsivi
penamatacaitorobivi pajudioviné patajacuenia
apo perabécaucutsiaexanaetsi. Baitsi apo
boupiperabécaucutsiaexanaetsi. 4 Itsamonae,
judiovi, Jesucristo pelivaisi apo jumecovénétsi.
Nexata bajarapamonae Jesucristo pelivaisi
bepejumecovénétsivicuenia, saya jema najunua
paxané Jesucristo pelivaisi patajume-
COVénétsivijavaberena. Bajarapamonae picani
jitsipa Tito peperabécaucutsiaexanaenexatsi. Itsiata
apo perabécaucutsiaexanaetsi. ~ Bajarapamonae
saya jema najunua patanenaitaxutocaevetsinexa
patanetaenexa jamatejema patavecuajinavana-
paejava Dioso Moiséspijinéta penajumecopatsili-
vaisi, palivaisimi patajasalinaivi jumecovénéta.

Bajarapalivaisi patajumecoveénétsijavami,
pacopatajé baja Jesucristo pejamatabécueneta.
Nexata pamonae panenaitaxutocaeveta,

jamatabépanejumecovénétsiaexana picani icatsia
Dioso  Moiséspijinéta  penajumecopatsilivaisi.
5 Itsiata baitsi jane tsiquirijavayo ata apo
paexanaeneé pacuenia bajarapamonae
paneitoroba. Nexata Jesucristo pelivaisi jivi itsa
patsipaebaponajé, apo payajavatsipaebaponaené
Dioso Moiséspijinéta penajumecopatsili-

vaisi. Dioso Moiséspijinéta penajumeco-
patsilivaisi, itsa pacatsipaebijitsipatsi, ja-
matabécuenenavéxaniabiaya pajamatabéjumaitsimé
tsipae: “Naperabécaucutsiaexanaenajé pacuenia
judiovi naperabécaucuba. Jumecovénétsianajénua
Dioso  Moiséspijinéta  penajumecopatsilivaisi.
Nexata Dioso pepacuene necapanepaena,” paja-
matabéjamé tsipae jamatabécuenenavéxaniabiaya.

6 Jerusalén tomarata Dioso pejumecovénétsivi
penamatacaitorobivijavabelia, navajunupaebajé
Jesucristo pelivaisi tatsipaebaponaejava
apo judiovijava pecapanepaelivaisinexatsi
Diosojavabelia. Itsiata bajarapamatacabi Dioso
pejumecovénétsivi penamatacaitorobivi, apo
netsipaebi itsalivaisiyo ata Jesucristo pelivaisi
tayajavatsipaebaponaenexa apo judiovijava.
Bajarapamonae yabara itsamonae jamatabéjumai
tsabiabi: “Mapamonaeje Dioso pejumecovénétsivi
bitso pepo penamatacaitorobivi. Nexata bitso
ayaijamatabécuenevi,” jamatabéjai  tsabiabi.
Itsiata xané apo sivanajamatabéxainaené
bajarapamonae ayaijamatabécuenevi tataenexa.
Tsipaji cajena daxita vaxaitsi, Jesucristojavabelia
vajanajamatabécuenecopatsivi, Dioso najépaeya
nacatane. 7 Dioso  pejumecovénétsivi
penamatacaitorobivi, apo nitorobi itsalivaisiyo
ata tayajavatsipaebaponaenexa apo judiovijava
itsa tsipaebajé Jesucristo pelivaisi pecapanepae-
livaisinexatsi Diosojavabelia. Biji rajane
Dioso pejumecovénétsivi penamatacaitorobivi,
neyapétane Dioso taneitorobinécuene. Nexata
Dioso pejumecovénétsivi penamatacaitorobivi,
jumaitsi xané yabara: “Xaniajai. Pablo Dioso

itorobatsi Jesucristo pelivaisi petsipaebapon-
aenexa apo judiovijava. Pacuenia copiaya
Pedro Dioso itorobatsi Jesucristo pelivaisi
petsipaebaponaenexa judiovijava, bajara pijinia
pacuenia Pablo ata Dioso itorobatsi Jesucristo
pelivaisi petsipaebaponaenexa apo judiovijava,”
jai Dioso pejumecovénétsivi penamatacaitorobivi
xané yabara. 8 Apdstolené Pedro Dioso pesaéta Je-
sucristo pelivaisi petsipaebaponaexae judiovijava,
judiovi baja najamatabécuenecopabapona
Jesucristojavabelia. = Bajara pijinia pacuenia
xané ata Dioso pesaéta Jesucristo pelivaisi
tatsipaebaponaexae apo judiovijava, apo
judiovi ata baja najamatabécuenecopabapona
Jesucristojavabelia.

9 Mara pamatabéxéyo Jerusalén tomarata
Dioso pejumecovénétsivi penamatacaitorobivije.
Santiago, Pedro, Juan, bajarapamatabéxéyo.
Dioso pejumecovénétsivi penamatacaitorobivi,
itsa neyapétane Dioso taneitorobinécuene
tatsipaebaponaenexa Jesucristo pelivaisi apo
judiovijava, nexata Dioso pejumecovénétsivi
penamatacaitorobivi, panebajacobabeje
pexaniacuenia Bernabébeje. Bajarapacuenia
Dioso pejumecovénétsivi penamatacaitorobivi,
pexaniacuenia panebajacobabeje tsipaji
paneyapétanebeje patatonajuanacuenebivicuene
Dioso pijacuene. Bajaraxuata paxanébeje Bern-
abébeje, Jesucristo pelivaisi patavajénaeyabeliabeje
patsipaebaponajébeje apo judiovijava. Santiagob-
ana pijinia, Pedrobana, Juanbana, tsipaebapona
judiovijava. 10 Bajarapamonae caelivaisiyo
panejumaitsibeje Jerusalén tomarata.

Paneitorobabeje patayavenonaenexabeje Dioso
pejumecovénétsivi, bitso bepejiobivi, Jerusalén
tomarata pejinavanapaevi. Bajaraxuata xané

jamatabécuenebaréyaya bajarapamonaenexa
ofrenda toexanaeyaexanaponajé itsaxuayo
tatsipaebilivaisi, Jesucristo pelivaisi,
jumecovénétapona.

Pacuenia Pablo muxujioba Pedro Antioquia
tomarata yabara pelivaisi

1 Perujulivaisimi, judiovi pijalivaisi, itavetatsi
judiovi caejavata peyajavanabaniyaniva apo
judiovi. Pedro itsa ponapona Antioquia
tomarata, muxujiobajé daxitajivi pitabarata.
Tsipaji Pedro apo pexanepanaecuene exana.
Pedro apo judiovijavata itsa naponapona,
jemata apo judiovi vecuanasaicayaba.
12 Pedro, judioné ata, pecopatsixae baja
pejumecovénétsijava  perujulivaisimi, judiovi
pijalivaisi, abaxé picani Pedro jamatejema
nanabanebiaba apo judiovijavata. Nexata itsa
pata Santiago pijajivi Antioquia tomarata,
Pedro baja vecuanasaicayaba apo judiovi.
Tsipaji Pedro cujunava Santiago pijajivi
petaeyanivatsi apo judiovijavata penanabanijava.
Pedro baja nexata copata apo judiovijavata
penanabanebiabijava. Santiago pijajivi
perujulivaisi tsiteca jumecovénétavanapa. Nexata
Santiago pijajivi jumai tsabiabi: “Pamonae apo
judiovi ata, Jesus pelivaisi itsa jumecovénéta,
bajarapamonae ata benaperabécaucubiaexana,”
jai  tsabiabi. Nexata Pedro cujunava
bajarapamonae. Nexata Pedro jamatabéjumaitsi:

“Itsa netaejitsipa Santiago pijajivi tananabanijava
apo judiovijavata, neneconitsipa judiovijavabelia
Jerusalén tomarata. Nexata judiovi ayaicuenia
nebijataejitsipa,” jamatabéjai Pedro. Bajaraxuata
Pedro vecuanasaicayaba baja apo judiovi.
13 Pedro yapétae ata pacuenia picani apo
bevecuanasaicayabi apo judiovi, itsiata vecua-
nasaicayaba. Nexata daxita judiovi, pamonae
najamatabécuenecopaba Jesucristojavabelia,
itsa tane Pedro pevecuanasaicayabijava apo
judiovi, bajarapamonae ata vecuanasaicayaba
apo judiovi. Bernabé ata yapétae ata
pacuenia picani apo bevecuanasaicayabi apo
judiovi, itsiata vecuanasaicayaba apo judiovi.
14 Nexata pacuenia jumaitsi pexanialivaisi
jivi pecapanepaelivaisinexatsi Diosojavabelia,
bajarapamonae apo exanae. Nexata saya
bajarapamonae vecuanasaicayaba apo
judiovi. Bajaraxuata itsa taniji bajarapamonae
pevecuanasaicayabijava apo judiovi, nexata
muxujiobajé. Daxita Dioso pejumecovénétsivi
pitabarata, jumaitsiné Pedrojavabelia: “Xamé
judioné atamé, itsiata apo judiovijavata
naponaponame. Nexata pacuenia apo judiovi
jinavanapa, naponaponabiabame picani. Apo
ponaponabiabimé judionécuenia. Pacuenia baja
picani naponaponabiabame apo judiovijavata,
xanepana baja picani. Xamé judioné atameé,
itsa apo ponaponaemé judionécuenia, ¢detsa
nexata xuajitsia caranata apo judiovi aeconoxae
jamatabéjinavanapaeyaexaname judiovicuenia?”
jané Pedrojavabelia pevecuanasaicayabixae apo
judiovi.

Pacuenia judiovi ata xanepana pena-
jamatabécuenecopatsinexa Cristojavabelia
pecapanepaenexatsi  Diosojavabelia  yabara
pelivaisi

15 Paxané baja cajena pajudioviné. Patanaex-
anaejavaveliacujinae  itsa  pavitsabaponaje,
payapétaniji patajumecovénétsinexa pexania-
jailivaisi, Dioso pejumelivaisi. Nexata pacuenia
apo judiovi pejevaxijavaveliacujinae apo yapétae
pejumecovénétsinexa pexaniajailivaisi, Dioso
pejumelivaisi, apo paitsiné. 16 Pexaniajailivaisi
patajumecovéneétsinexa, patajamonae  baja
cajena paneyajavavitsata. Nexata payapétaniji
mapacueneje. Itsajivi jumecovénétsi ata tsipae
Dioso  Moiséspijinéta  penajumecopatsilivaisi,
itsiata Dioso aneconijibia apo taetsi tsipae.
Bajarapacuene paxané pajudioviné payapétaniji.
Bajaraxuata paxané pajudiovi atané,
panajamatabécuenecopatajé Jesucristojavabelia.
Nexata Dioso aneconijibia panetane patanaja-
matabécuenecopatsixae Jesucristojavabelia. Dioso
aneconijibia apo panetae patajumecovénétsixae
Dioso  Moiséspijinéta  penajumecopatsilivaisi.
Tsipaji itsajivi ata apo jumecovénétsicapanepae
bajarapalivaisi. Nexata itsamonae jumecovénétsi
ata bajarapalivaisi, itsiata Dioso aneconijibia apo
taetsi.

17 Pexaniajailivaisi ~ patacatsipaebijavata,
itsajivi jamatabécuenenavéxaniabiaya nejumaitsi
tsipae: “Xamé jumaitsimé tsabiabi: ‘Dioso
aneconijibia netane tajumecovénétsixae Cristo
tanesivatépaejava tajaneconi yabara. Nexata
baja apo jumecovénétsiné Dioso Moiséspijinéta

penajumecopatsilivaisi,” jamé tsabiabi. Dioso
Moiséspijinéta penajumecopatsilivaisi apo
nejumecovénétsixae, nexata Dioso catane
pibisiacuene nexanaené,” nejai tsipae itsajivi
jamatabécuenenavéxaniabiaya. Itsiata baitsi jane
bajarapacuenia itsajivi nejumaitsi ata tsipae,
itsiata Dioso apo netae tsipae pibisiacuene
taexanaeneé. 18 Diosojavabelia rajane
naneconitsipajé mapacuenia itsa exanaejitsipajé.
Dioso  Moiséspijinéta penajumecopatsilivaisi,
tajumecovénétsijavami tacopatsicujinae, icatsia
caevéalia itsa  jumecovénétsipajé, nexata
Diosojavabelia naneconitsipajé. 19 Pamatacabi
abaxé ajamatabécuenesaéné tsabiabi tajume-
Covéneétsijava Dioso Moiséspijinéta penajumeco-
patsilivaisi, naneconitajé picani Diosojavabelia.
Tsipaji ajamatabécuenesaéné  tsabiabi ata
tajumecovénétsijava  bajarapalivaisi, itsiata
apo necaéjépae tajumecovénétsicapanepaenexa
daxita pacuenia jumaitsi bajarapalivaisi.
Itsa meta abaxe tsiteca bajarapalivaisi jume-
coveénétaponaponaejitsipajé, yajavatépaejitsipajé
meta tajaneconi. Bajaraxuata aeconoxae baja
icatsia  bajarapalivaisi tajumecovénétsinexa,
apo sivanajamatabéxainaené. Pacuenia baja
petépaejivi  itsacuenejavayo  apo  sivanaja-
matabéxainae, bajara itsiné taexanaeyaniva
icatsia pacuenia bajarapalivaisi nitoroba.
Biji rajane aeconoxae baja Dioso nerajuta
pejanajamatabécuene  taexanaponaponaenexa
pacuene Dioso jitsipa. 20 Cristo cruzajavabelia
itsa cobematabiabarutatsi, xané ata tajaneconi
yabara nesivatépa. @ Nexata xané ata Cristo

betaneyajavatépae. Bajaraxuata perujuja-
matabécuenemi,  pibisiacuene taexanaenexa
taneitorobabiabijamatabécuenemi, nevecuatépa
baja cruzata. Nexata baja piasaéjamatabécuene,
pejanajamatabécuene, Xainajé. Cristo baja
neyajavaponapona. Pajamatabécuene
yaasaéné tsaponaponae, Dioso pexénatojavabelia
najamatabécuenecopatsiaya ponaponajé.
Dioso pexénato nejitsipa. Nesivatépanua
baja cajena. 21 Apo namuxujematsiné
Dioso vajanacaitaxutotsoniataejava. Dioso
Moiséspijinéta  penajumecopatsilivaisi, jivi
pejumecovénétsixae, Dioso aneconijibia jivi itsa
taejitsipa, nexata Cristo jivi apo sivatépae tsipae
pijaneconi yabara. Nexata Cristo saya jema
tépaejitsipa.

Pacuenia Cristo pejumecovénétsivi,  Dioso
aneconijibia tanetsi pecapanepaenexatsi

pijaneconivecua, itsa jumecovénéta pacuenia
Abrahampijiné jumecovénéta, yabara pelivaisi
1ipaxamé paGalacianacuapijivimé, bitso cajena
paneajamatabécuenetajavi! Itsamonae raeta
saicayalivaisi yamaxéitojorobiaya pacatsipaeba,
pexaniajailivaisi, palivaisi  baja  picani
pajumecovénétame, panecopabinexa. Xané
Jesucristo pelivaisi patacatsipaebijavata,
xXaniavaetsia baja cajena pacatsipaebatsi,
pacuenia Jesucristo cruzajavabelia cobematabi-
abarutatsi.  Nexata baja picani panijacuata
bepanetae Jesucristo papecasivatépaejava cruzata.

2 Caejumeyo pacayanijobatsi. ¢Detsa Xua yabara
pacatsijamatabéjunua Espiritu Santo? Apo
pacatsijamatabéjone raja panejumecovénétsixae
Dioso  Moiséspijinéta  penajumecopatsilivaisi.
Espiritu  Santo raja  pacatsijamatabéjunua
panejumecovénétsixae  Jesucristo  papecaca-
panepaejavanexa panijaneconivecua. 3 Paxamé
bitso pajamatabécuenetajamé. Pamatacabi patax-
uxuabame panejumecovénétsijava Jesucristo
papecacapanepaejavanexa panijaneconivecua,
panajamatabéxainabiabame Espiritu Santo
papecayavenonabiabinexa. Aeconoxae
baja icatsia caevéalia panajamatabéxainame
panejumecovénétsinexa Dioso  Moiséspijinéta
penajumecopatsilivaisi. Itsiata apo caéjépaetsi ba-
jarapalivaisi papecacapanepaenexa. 4Itsamonae
bitso pacabejiobiaexanabiaba pexanialivaisi,
Jesucristo  pelivaisi, panejumecoveénétsixae.
Bajaraxuata apo bepacopatsimé panejume-
covénétsijava Jesucristo pelivaisi, palivaisi yabara
itsamonae pacabejiobiaexanabiaba. Tsipaji
itsa pacopabijitsipame panejumecovénétsijava
]esucrlsto pelivaisi, saya panacueratsipame.
5 Payapétaneme rabaja Dioso papecarajutsijava
Espiritu Santo. Pinjjicuene pexanaejavané
ata Dioso pacatsitaexana paxamé tuatuajéta.
Baitsi piavitanevi jamatejemaya exanapona.
Petépaevimi ata asaéyaexanapona. ¢Detsa Xua
yabara bajarapacuene Dioso pacatsitaexana?
Dioso raja apo pacatsitaexanae bajarapacuene
panejumecovénétsixae ~ Dioso  Moiséspijinéta
penajumecopatsilivaisi. Dioso raja pacatsi-
taexana bajarapacuene panejumecovénétsixae

patacatsipaebilivaisi, Jesucristo pelivaisi.

6 Bajayata Abrahampijiné Diosojavabelia
najamatabécuenecopatsiaya jamatabéjumaitsi:
“Xaniajai. Dioso netoexanaena pacuenia
najumecapanepaeya nejumaitsi,” jamatabéjai.
Bajaraxuata Dioso Abrahampijiné aneconijibia
tanetsi Dioso pijanacuayabetsia peca-
panepaenexatsi. 7 Bajaraxuata paxameé
bepayapétaneme mapacueneje. Pamonae
jumecovénéta pacuenia Dioso najumeca-
panepaeya jumaitsitsi, bajarapamonae
Abrahampijiné apo pemomoxi ata, itsiata Dioso
tanetsi Abrahampijiné bepepo pemomoxi.
Bajarapamonae Dioso capanepaenatsi. & Dioso
pejumelivaisibaxutota tajévelia jumaitsi pacuenia
apo judiovi ata Dioso capanepaejitsiatsi
pijaneconivecua. Nexata apo judiovi ata Dioso
itsa jumecovénétsiana, capanepaenatsi pacuenia
Dioso najumecapanepaeya jumaitsi. Dioso jivi
pecapanepaejavanexa yabara, tajévelia Abra-
hampijinéjavabelia Dioso jumaitsi mapacueniaje:
“Tacatsipaebilivaisi tanejumecovénétsixaemé,
daxitanacuapijivi ata aneconijibia taenajé,
bajarapamonae ata itsa nejumecovénétsiana
pacuenia xameé nejumecovénétame,” jai Dioso
Abrahampijinéjavabelia. Bajarapacuenia
Dioso pejumelivaisibaxutota tajévelia jumaitsi.
9 Nexata baja vaxaitsi xaniavaetsia yapétanetsi
mapacueneje. Pamonae jumecovénéta Jesucristo
pelivaisi, bajarapamonae Dioso aneconijibia
tanetsi pecapanepaenexatsi pijaneconivecua.
Tsipaji bajarapamonae ata jumecovénéta
pacuenia bajayata Abrahampijiné jumecovénéta

pacuenia Dioso najumecapanepaeya jumaitsi.

10 Pajivi Dioso Moiséspijinéta penajumeco-
patsilivaisi apo jumecovénétsicapanepae ata,
jamatabéjumaitsi: “Bajayata Dioso Moiséspijinéta
najumecopata jivi pejumecovénétsinexa.
Nexata baja xané bajarapalivaisi jume-
covénétaponaponajé Dioso tanecapanepaenexa,”
jamatabéjai, itsiata  bajarapajivi  Dioso
naneconitsiaexanaenatsi. Tsipaji Dioso
pejumelivaisibaxutota jumaitsi mapacueniaje:
“Pamonae apo jumecovénétsicapanepae tsane
daxita pacuenia itorobatsi Dioso Moisespijinéta
penajumecopatsilivaisi, bajarapamonae cajena
Dioso naneconitsiaexanaenatsi,” jai Dioso
pejumelivaisibaxutota. 11 Nexata baja vaxaitsi
xXaniavaetsia yapétanetsi bajarapacuene. Dioso
Moiséspijinéta penajumecopatsilivaisi, jivi jume-
COVénétsi ata, itsiata itsajivi ata Dioso aneconijibia
apo taetsi pecapanepaenexatsi Diosojavabelia.
Tsipaji itsajivi ata apo jumecovénétsicapanepae
daxita pacuenia itorobatsi Dioso Moiséspijinéta
penajumecopatsilivaisi. Bajarapacuene vaxaitsi
yapétanetsi. Tsipaji Dioso pejumelivaisibaxutota
icatsia jumaitsi mapacueniaje: “Pajivi pepacuene
Dioso pejumecovénétsixae, jamatabéjumaitsi:
‘Xané pepacuene Dioso neyavenonaena pacuenia
najumecapanepaeya jumaitsi,’ jamatabéjai, Dioso
aneconijibia tanetsi. Bajarapajivi xainaena
matacabi apo pevereverecaejava,” jai Dioso
pejumelivaisibaxutota. 12 Dioso Moiséspijinéta
penajumecopatsilivaisi jivi jumecovénétsi ata, it-
siata apo jumecovénétsicapanepae daxita pacuenia
itorobatsi bajarapalivaisita. Bajaraxuata Dioso

Moiséspijinéta penajumecopatsilivaisi yabara,
Dioso pejumelivaisibaxutota jumaitsi mapacue-
niaje: “Pajivi apo jumecovénétsicapanepae ata
Dioso  Moiséspijinéta  penajumecopatsilivaisi,
itsiata itsa jamatabéjumaitsi tsane: ‘Xané
pepacuene Dioso neyavenonaena pacuenia
najumecapanepaeya jumaitsi,” itsa jamatabéjai

tsane, apo jumecovénétsicapanepae ata,
bajarapajivi Diosojavabelia capanepaenatsi,”
apo jai. Biji rajane Dioso Moiseéspijinéta

penajumecopatsilivaisi yabara, Dioso pejume-
livaisibaxutota jumaitsi mapacueniaje: “Pajivi
matapania jumecovénétsicapanepaena  daxita
pacuenia itorobatsi Dioso Moiséspijinéta pena-
jumecopatsilivaisi, bajarapajivi capanepaenatsi
Diosojavabelia. Itsa apo jumecovénétsicapanepae
tsane daxita pacuenia itorobatsi Dioso
Moiséspijinéta penajumecopatsilivaisi, nexata
tépaena. Naxuabiana Diosovecua,” jai Dioso
pejumelivaisibaxutota  Dioso = Moiséspijinéta
penajumecopatsilivaisi yabara.

13 Vaxaitsi baja cajena naneconitatsi Diosojav-
abelia. Tsipaji apo jumecovénétsicapanepaetsi
Dioso  Moiséspijinéta  penajumecopatsilivaisi.
Itsiata baitsi jane Cristo itsa tépa cruzata,
nacaneconimatamota pijanata. Dioso
Moiséspijinéta penajumecopatsilivaisi apo
vajajumecovénétsicapanepaexae, naneconitatsi
picani  Diosojavabelia. Itsiata  Cristo
cruzata itsa tépa, nacavecuaajibiaexana baja
bajarapaneconimi. Nexata baja Dioso apo
nacananeconitsiaexanae tsane. Cristo saya
tsijumaxuabatsi vajaneconimi. Nexata Dioso

tanetsi Cristo bepenaneconitsiné vajaneconi
pejamatabécueneta. Nexata vajaneconi
yabara Cristo nacopata pebeyaxuabinexatsi
pacuenia Dioso pejumelivaisibaxutota
jumaitsi. Dioso pejumelivaisibaxutota jumaitsi
mapacueniaje: “Pajivi  bitso naneconita
Diosojavabelia pibisiacuene pexanaeneconi
yabara, bajarapajivi naejavajavabelia rutatsi,”
jai. 14 Nexata Cristo pibisiacuene bepexanaené
vajaneconi yabara, nacopata cruzajavabelia
pecobematabiabarutsinexatsi. Bajarapacuenia
Cristo itsa nacopata cruzajavabelia pecobe-
matabiabarutsinexatsi ~ vajaneconi  yabara,
copiajopa jane baja pacuenia tajévelia Dioso
najumecapanepaeya  jumaitsi ~ Abrahampi-
jinéjavabelia. Nexata apo judiovi ata Dioso
capanepaenatsi Jesucristo pejamatabécueneta.
Vaxaitsi vajanajamatabécuenecopatsixae
Jesucristojavabelia vajanacacapanepaenexa
Diosojavabelia, nexata pacuenia Dioso tajévelia
najumecapanepaeya jumaitsi, bajarapacuenia
Dioso nacatsijamatabéecaeyaexana Espiritu Santo.

Pacuenia Abrahampijinéjavabelia Dioso najume-
capanepaeya jumaitsi, pacuenia ata icatsia coto-
caevi Moiséspijinéjavabelia najumecapanepaeya ju-
maitsi, yabara pelivaisi

15 Tajamonae, livaisi pacatsipaebijitsiatsi

paneyapétaenexa mapacueneje. Pepacuene
raja Dioso exanaena pacuenia bajayata
tajévelia Abrahampijinéjavabelia Dioso

najumecapanepaeya jumaitsi. Mapanacuapijiné
ata, pecobecové pexainaené, petépaevajénae

bayaquina pecobecové yabara. Nexata
pecobecové pexainaené itsa tépa, pevénamuto
pexi  penatsicobetsanaenexa. Nexata

jumenamatamota  pecobecové  pexainaené
peyaquinaelivaisi. Nexata acuenebi itsajivi
ata  pejumaitsinexa: “Ajumematamobi
mapalivaisije,” pejainexa. =~ Mataropotsia ata
itsané peyaquinaponaenexa, acuenebi. Tsipaji
pecobecoveé  pexainaené peyaquinaelivaisi,
jumenamatamota. 16 Bajara pijinia pacuenia
Dioso jumenamatamota bajayata tajévelia
Dioso  najumecapanepaeya  pejumaitsijava
Abrahampijinéjavabelia. ~ Baitsi Abrahampijiné
pemomo pejamatabécueneta, jivi ayaibitsaéto
Dioso aneconijibia petaejavanexa, Dioso
jumenamatamota. Bajayata tajévelia Dioso
najumecapanepaeya  jumaitsi ~ Abrahampi-
jinéjavabelia ayaibitsaéto mapanacuapijivi
Abrahampijiné pemomo pejamatabécueneta
Dioso aneconijibia petaenexa. Ayaibitsaéto Abra-
hampijiné pemomoxi pejamatabécueneta Dioso
jivi aneconijibia petaenexa, bajarapacuenia
tajévelia Dioso najumecapanepaeya apo jumaitsi.
Biji rajane caené, Jesus, pejamatabécueneta
Dioso jivi aneconijibia petaenexa, tajévelia
najumecapanepaeya jumaitsi. “Abrahampijiné
pemomo,” itsa jai, tajévelia jumaitsi Cristo yabara.
17 palivaisi pacatsipaebatsi, maitsije. Bajayatami
copiaya Dioso tajévelia najumecapanepaeya
jumaitsi Abrahampijinéjavabelia pacuenia
Dioso toexanaejitsia Abrahampijinéjavabelia.
Bajaraxuacujinae icatsia  cotocaevi, cua-
trocientos treinta pavaibejecujinae, Dioso

icatsia ~ Moiséspijinéta  najumecopata  jivi
pejumecovénétsinexa. Itsiata palivaisi copiaya
Dioso tajévelia najumecapanepaeya jumaitsi
Abrahampijinéjavabelia, bajarapalivaisi acuenebi
Dioso penajumeamatamobiaexanaenexa.
18 Nexata palivaisi cotocaevi Dioso Moiséspijinéta
najumecopata, bajarapalivaisi jivi pejume-
covénétsixae, Dioso aneconijibia jivi itsa taejitsipa
pecapanepaenexa pijaneconivecua, nexata
palivaisi copiaya Dioso tajévelia najumeca-
panepaeya jumaitsi ~Abrahampijinéjavabelia,
ajumematamobi tsipae. Itsiata baitsi jane
palivaisi  cotocaevi  Dioso  Moiséspijinéta
najumecopata, jivi jumecovénétsi ata tsipae,
itsiata Dioso apo capanepae tsipaetsi. Nexata
yapétanetsi pejumenamatamotsijava palivaisi
copiaya Dioso tajévelia najumecapanepaeya
jumaitsi Abrahampijinéjavabelia. Tsipaji pajivi
jumecovénéta pecapanepaejavanexatsi pacuenia
Dioso tajévelia najumecapanepaeya jumaitsi
Abrahampijinéjavabelia, bajarapajivi  Dioso
aneconijibia tanetsi.

19Ttsa baja jumenamatamota palivaisi copiaya
Dioso tajévelia najumecapanepaeya jumaitsi
Abrahampijinéjavabelia, ¢detsa nexata Xuajitsia
icatsia Dioso Moiséspijinéta nacatonajumecopata
bajarapalivaisi? Dioso raja nacatonajumecopata
bajarapalivaisi saya vajanacueneyapétaenexa
pibisiacuene  vajaexanavanapaejava  Dioso
pitabarata. Bajrapalivaisi Dioso nacaton-
ajumecopata vajajumecovénétavanapaenexa
matapania Abrahampijiné pemomo, Cristo,
pepatsimatacabitsicajavabelianexa. Tajévelia

Dioso najumecapanepaeya jumaitsi Cristo
pejamatabécueneta ayaibitsaétoxaneto
mapanacuapijivije Dioso aneconijibia petaenexa.
Palivaisi Dioso Moiséspijinéta najumecopata,
pijacuata Dioso apo jumaitsi Moiséspijinéjavabelia.
Dioso saya itoroba d&ngelevi Moiséspijiné
petsipaebinexatsi. Nexata juya Moiséspijin€
tsipaeba jivijavabelia. Moiséspijiné  jivi
petocuaicuaijainé Diosojavabelia. Dioso juya
Moiséspijiné  itorobatsi  petocuaicuaijainexa
jivijavaberena. 20 Pamatacabi Dioso
najumecapanepaeya  jumaitsi ~ Abrahampi-
jinéjavabelia pacuenia Dioso toexanaejitsia
Abrahampijinéjavabelia, Dioso pijacuata jumaitsi
Abrahampijinéjavabelia. Dioso apo itorobi angelevi
petotsipaebinexatsi Abrahampijinéjavabelia.
Dioso pijacuata najumecapanepaeya jumaitsi
Abrahampijinéjavabelia pacuenia pepacuene
toexanaejitsia.

Pajamatabécuenelivaisi yabara bajayata Dioso
Moiséspijinéta najumecopata yabara pelivaisi

21 Dioso icatsia cotocaevi Moiséspijinéta
itsalivaisi najumecopatsi ata, palivaisi copiaya
Dioso najumecapanepaeya jumaitsi Abrahampi-
jinéjavabelia, itsiata apo ajumematamobiaexanae.
Tsipaji Dioso Moiséspijinéta penajumecopat-
silivaisi pejamatabécueneta, jivi Dioso apo
capanepaejitsiatsi. Jivi itsa caéjépaejitsipatsi
pejumecovénétsicapanepaenexa daxita palivaisi
Dioso Moiséspijinéta najumecopata, nexata Dioso
jivi capanepaejitsipa pijaneconivecua Dioso

Moiséspijinéta penajumecopatsilivaisi pejume-
covénétsicapanepaexae. 22 Itsiata baitsi jane itsajivi
ata apo caéjépaetsi pejumecoveénétsicapanepaenexa
Dioso  Moiséspijinéta  penajumecopatsilivaisi.
Dioso pejumelivaisibaxutota jumaitsi pacuenia
daxitajivi pibisiacuene pexanaexae, Dioso
naneconitsiaexanaejitsiatsi Diosovecua
penaxuabinexa. Bajarapacuenia Dioso pejume-
livaisibaxutota jumaitsi vajayapétaenexa. Nexata
yapétanetsi vajanajamatabécuenecopatsinexa
Jesucristojavabelia, vajanacacapanepaenexa
pacuenia Dioso copiaya tajévelia najumeca-
panepaeya jumaitsi Abrahampijinéjavabelia.

23 (Cristo abaxé athébévetsica pepatsi-
vajénaeyatsica, Dioso Moiséspijinéta penajume-
copatsilivaisi nacayapétaeyaexana pamatacabi
Cristo patsica vajanajamatabécuenecopatsinexa
Cristojavabelia. Nacayapétaeyaexananua pacuenia
vajacuata vajaexanaejava pejamatabécueneta,
acuenebi Dioso vajanacacapanepaenexa. Nexata
Dioso  Moiséspijinéta  penajumecopatsilivaisi,
nacajamatabécueneevetapona matapania
Cristo athébévetsica pepatsimatacabitsi-
cajavabelianexa. Nexata bajarapalivaisi
vajanacajamatabécueneevetsijavata, Cristo
baja nacacaxitajaraba. 24 Pacuenia pejevaxi
pevetsijivi, pejevaxi baeveta, bajarapacuenia
Dioso  Moiséspijinéta  penajumecopatsilivaisi,
nacajamatabécueneeveta daxita vajajume-
covénétsivi bajarapalivaisi. Bajarapacuenia
nacajamatabécueneeveta matapania Cristo
athébévetsica pepatsimatacabitsicajavabelianexa.
Nexata jane baja athébévetsica Cristo pepat-

sicujinaetsica, vajanajamatabécuenecopatsixae
bajaraponéjavabelia, Dioso aneconijibia nacatane.
25 Aeconoxae baja najamatabécuenecopatatsi
Cristojavabelia. Nexata pacuenia pejevaxi
pevetsijivi, pejevaxi baeveta, bajarapacuenia
baja Dioso Moiséspijinéta penajumecopatsilivaisi,
apo nacajamatabécueneevetsi.

26 Paxamé rabaja Dioso papeximé panena-
jamatabécuenecopatsixae Jesucristojavabelia.
27 Nexata baja daxita paxamé panabautisabame
panetsitanaitajétsinexa  jivijavabelia Cristo
papijajivicuenemeé. Nexata Cristo, Dioso
pexénatojavabelia, panenajamatabécuenecopatsixae,
paxamé ata baja Dioso papeximé. 28 Daxitatsi
vaxaitsi vajanajamatabécuenecopatsivi
Jesucristojavabelia, pajudioviné, apo pajudiovi
atamé, aeconoxae baja Dioso najépaeya
nacatane. Paxamé ata pijinia dajubicue-
nia papecanajetsivi itsamonaejavabelia
amoneya panetonacuenebavanapaenexa, apo
patanecacanajetsivi ata itsamonaejavabelia
amoneya panetonacuenebavanapaenexa,
daxitatsi Dioso najépaeya nacatane. Paxané
papebijiviné, = paxamé pijinia papetiriavi
atame, bajarapacuenia  daxitatsi  Dioso
najépaeya nacatane. 29 Cristo pijajivixaetsi,
nexata Abrahampijiné bepepo pemomoxitsi
Dioso nacatane. Nexata pacuenia Dioso
bajayata tajévelia najumecapanepaeya jumaitsi
Abrahampijinéjavabelia, bajarapacuenia Dioso
nacacapanepaena.

1Mara pacuenia jitsipajé patacajumaitsinexaje.
Pejevaxinéyo paxa itsa vecuatépatsi, paxami
riconé ata, abaxé apo rajutsitsi paxami
pecobecové pepitsinexa pijajavanexa.
Tsipaji abaxé pejevaxinéyo. Pacuenia
itorobabiabatsi pevetsijivitsi, bajarapacuenia
exanabiaba. Daxitacuene pexainaenénexa ata,
bajaraponéyo jumecovénétabiaba pevetsijivitsi
pitorobicueniatsi. 2 Itsa abaxé pejevaxinéyo,
pevetsijivitsi evetatsi. Xua ata pijajavanexa,
toevetatsi. Matapania baja itsa tocopiapatatsi
paxapijiné petocaéjétsimatacabitsi, tocopatatsijane
baja petoevetsijavatsi pevetsinexa baja pijacuata.
Pevetsijavatsi ata baja copatatsi. 3 Bajara pijinia
paitsiné pajudioviné Jesucristo abaxé athébévetsica
pepatsivajénaeyatsica. Itsa abaxé apo payapétaené
pexaniajailivaisi, Jesucristo pelivaisi,
pajumecovénétabiabajé pacuenia paneitoroba
Dioso  Moiséspijinéta  penajumecopatsilivaisi.
Nexata pacuenia pejevaxinéyo jumecovénétabiaba
pevetsijivitsi pitorobicueniatsi, bajarapacuenia
pajumecovénétabiabajé Dioso Moiséspijinéta pena-
jumecopatsilivaisi. Jamatabécuenenavéxaniabiaya
pajamatabéjumaitsiné tsabiabi: “Pacuenia Dioso
Moiséspijinéta najumecopata vajaexanaexae,
nacacapanepaena Dioso,” pajamatabéjané
tsabiabi. 4 Itsiata Dioso pecaéjétsimatacabi itsa
copiapata, Dioso pexénato itorobica judiovata
penaexanaenexa mapanacuataje. Nexata Dioso
pexénato mapanacuataje judionécuenia ponapona.
Nexata pacuenia itoroba Dioso Moiséspijinéta
penajumecopatsilivaisi, bajarapacuenia Dioso

pexénato exanaponapona. > Bajarapacuenia
Dioso  pexénato naexana Imapanacuataje
vajanacavecuaajibiaexanaenexa  pibisiacuene
vajaneconimi. Nexata baja nacacopatsiaexana
vajaexanabiabijavami pacuenia nacaitoroba
Dioso  Moiséspijinéta  penajumecopatsilivaisi.
Bajarapacuenia Dioso nacatoexana pexicueniatsi
Dioso vajanacataenexa.

6 Bajaraxuata paxamé Dioso papexicuenemé
panenayapétaenexa, Dioso  pacatoitorobica
Espiritu Santo papecatsijamatabéjonenexa. Nexata
Espiritu Santo pejamatabécueneta: “{Taxal”
pacajaiyaexana Diosojavabelia. 7 Nexata
Dioso papexixaemé, aeconoxae baja apo
pajumecovénétsimé pacuenia pacaitoroba Dioso
Moiséspijinéta penajumecopatsilivaisi. Dioso
papexixaemé, itsamatacabi pacarajutsiana xua
Dioso toxaina pexi perajutsinexa.

Pacuenia Pablo sivanajamatabéxaina Galacia
nacuapijivi, Dioso pejumecovénétavanapaevi, yabara
pelivaisi

8 Pamatacabi abaxé Dioso apo payapétaemé,
panematabacabéta panubenabiabame
panevajécabiabinexa bediosovi panetaevijav-
abelia. Bajarapamonae baja cajena apo diosovi.
Nexata saya panacueratabiabame. 9 Itsiata
baitsi jane aeconoxae baja payapétaneme
pepo Dioso. Bajaraponé jane xaniavaetsia
pacayapétane. ¢Detsa Xuajitsia nexata pajitsipame
panejumecovénétsinexa Dioso  Moiséspijinéta
penajumecopatsilivaisi? Pamatacabi abaxé apo
payapétaemé pepo Dioso, panematabacabéta

pavajécabiabame bediosovi panetaevijavabelia.
Itsiata baitsi jane bajarapamonae apo caéjépaetsi

papecacapanepaenexa. Bajara pijinia itsi
Dioso  Moiséspijinéta  penajumecopatsilivaisi.
Pajumecovénétsi atameé tsipae Dioso

Moiséspijinéta penajumecopatsilivaisi, itsiata
Dioso aneconijibia apo pacatae tsipae papeca-
capanepaenexa. 10 Judiovi nacueraevetabiaba
penacueraevetsimatacabita. Exanabiabanua
fiesta Dioso Moiséspijinéta penajumecopatsilivaisi
pitorobicueniatsi. Bajara pijinia pacuenia
paxamé ata paexanabiabame. Pajuametota,
pavaita ata, judiovi nacueraevetabiaba, fiesta ata
exanabiaba, bajara pijinia pacuenia paxameé ata
paexanabiabame. Jamatabécuenenavéxaniabiaya
pajamatabéjumaitsimé tsabiabi: “Bajarapacuenia
vaxaitsi ata itsa exanaenatsi, Dioso aneconijibia
nacataena,” pajamatabéjamé tsabiabi.
11 Bajarapacuenia paneexanabiabixae, bitso
pacasivanajamatabéxainatsi. Tsipaji paxamé
yabara jamatabéjumaitsiné mapacueniaje:
“Ayaicuenia Jesucristo pelivaisi tatsipaebabi-
abijava bajarapamonaejavabelia, saya meta
nacueratajé,” jamatabéjané paxamé yabara.

12 Tajamonae, pacaitorobatsi paxamé ata
panenajamatabécuenecopatsinexa  Jesucristojav-
abelia pacuenia xané najamatabécuenecopatajé.
Tanajamatabécuenecopatsixae  baja  Jesucristo-
javabelia, judioné atané, copatajé Dbaja
tajumecovénétsijavami ~ Dioso =~ Moiséspijinéta
penajumecopatsilivaisi. Nexata pacuenia
paxamé, apo pajudiovimé, apo pajumecovénétsimé
picani Dioso  Moiséspijinéta  penajumeco-

patsilivaisi, bajarapacuenia xané ata baja
apo jumecovénétsiné Dioso  Moiséspijinéta
penajumecopatsilivaisi. Nexata pétsa baja
pajumecovénétame Dioso Moiséspijinéta
penajumecopatsilivaisi. Pamatacabi copiaya
pacatsipaebatsi Jesucristo pelivaisi, paxameé apo
paneitsacueniabimé. 13 Paxamé baja cajena
payapétaneme mapacueneje. Tavitanexae,
copiaya patajopajé paxameéjavata. Nexata
bajarapacuenia paxaméjavata pacatsipaebatsi
pexanialivaisi, Jesucristo pelivaisi, papecaca-
panepaelivaisinexa Diosojavabelia, palivaisi

picani abaxé apo payapétaemé. 14 Dioso
baja cajena netocopata tanevaetabinexa
bajarapavitane pataneyaaitajitsibinexamé

picani. Itsiata baitsi jane bajarapavitane yabara
bijiata apo panetaemé. Apo panenavecuaitoro-
bimé patacavecuaponaenexa itsajavabelia.
Biji rajane Xaniavaetsia panecopiapitame.
Pacuenia angel xaniavaetsia pacopiapitsipame,
itsa jume, pacuenia Jesucristo Xaniavaetsia
pacopiapitsipame, bajarapacuenia xaniavaetsia
panecopiapitame. 15 Bajarapamatacabi
bitso pajamatabécuenebaréyamé patacatsi-
paebixae pexanialivaisi, Jesucristo pelivaisi.
¢Detsa  baja aeconoxae paitsimé paneja-
matabécuenebaréyajavami? Bajarapamatacabi
meta itsa pacavajétsipatsi, paneitaxuto ata paner-
ajutsipame tanaitaxutorutsinexa. 16 Aeconoxae
meta bepanijavajabitsaénéné panetaejitsipame
patacatsipaebixae pexaniajailivaisi, Jesucristo
pelivaisi.

17 Pamonae saicayalivaisi Jesucristo

pelivaisivecua petsipaebaponaevi, pata
paxaméjavata  bajarapalivaisi  papecatsipae-
binexa. Bajarapamonae najamatabéxainabiaba
pexanaenexa xua yabara pasivabaréyaméjitsia ba-
jarapamonae. Itsiata baitsi jane bajarapamonae
apo najamatabéxainae = papecatsipaebinexa
pexaniajailivaisi  papecacapanepaelivaisinexa
Diosojavabelia. Bajarapamonae jitsipa
paxané patanevecuanasaicayabinexameé.
Jitsipa  panejamatabécuenejépaenexa  bajara-
pamonae. 18 Xanepana picani itsamonae
ata panesivabaréyanexa itsa pacayavenona,
itsa baitsi jane pepacuene xaniavaetsia
pacasivanajamatabéxaina papecayavenon-
aenexa. Bepacayavenona bajarapamonae
daxitamatacabijavabelianexa. Nexata
paxané étapatsimatacabi paxaméjavata, apo
bepacayavenonae. 19 Paxamé bepataximé
pacatanetsi. Petiriva itsa vixaenotatsi
penacueto  pevecuanaexanaenexatsi, bitso
banajamatabéxaina épexanaejavabelianexa. Bajara
pijinia pacuenia xané ata bitso pacasivana-
jamatabéxainatsi.  Tsipaji bitso patojitsipatsi,
pacuenia Cristo jamatabécueneitsi, bajara paxamé
ata panejamatabécueneitsinexa. 20 Bitso picani
jitsipajé  aeconoxae taponaponaejava  pax-
ameéjavata bitso patacasivanajamatabéxainaexae.
Nexata itsa ponaponaejitsipajé paxameéjavata, apo
patacatoyaqumae tSlpaetSI Pacabarécuaicuaijaitsi
tsipae pexaniacuenia. Apo patacataexae, nexata
abaxé xaniavaetsia apo yapétaené pacuenia
exanaejitsiané paxaméjavabelia.

Agarpijivabeje Sarapijivabeje yabara pelivaisi

21 Paxamé pajumaitsimé tsabiabi:
“Jumecovénétsianatsi Dioso Moiséspijinéta
penajumecopatsilivaisi Diosojavabelia vajanaca-
capanepaenexa,” pajamé tsabiabi. iNexata
panamuxunaevere xaniavaetsia paneyapeétaenexa
pacuenia  Dioso  jumaitsi  bajarapalivaisi
yabara! 22 Dioso pejumelivaisibaxutota jumaitsi
pacuenia bajayata Abrahampijiné xaina
pexénatobeje.  Abrahampijiné pexénato itsané
xaina Agarpijivata. Agarpijiva, Abrahampijiné
bedajubicuenia pecomuatsiva amoneya pet-
onacuenebaponaponaenexatsi pijabota. Nexata
Agarpijiva jumecovénétabiaba pijatuxanejivibeje
pitorobicueniatsi. Bajaraxuacujinae icatsia
Abrahampijiné itsané xaina Sarapijivata,
pepo pijavata jane baja. Bajarapova apo
pecomuatsiva. 23 Panacuetonéyo Abrahampijiné
xXaina Agarpijivata, pecomuatsivata jane baja,
xaina pacuenia baxaina pexi pexainaevi.
Panacuetonéyo pijinia xaina Sarapijivata, pepo
pijavata jane baja, mavecova ata bitso pepua
perujuvata, xaina. Bajarapanacuetonéyo xaina
petocopiapatsixaetsi pacuenia Dioso tajévelia
najumecapanepaeya jumaitsi Abrahampijiné
pexénato pexainaenexa. 24 Bajarapovabeje
pelivaisita Dioso nacayapétaeyaexana pacuenia
Dioso jivi tane anijacueniabeje. Dioso
Moiséspijinéta najumecopata Moiséspijin€é
pijajivi  pebaréjumecovénétsinexa  bajarapali-
vaisl. Bajarapalivaisi Dioso najumecopata
Moiséspijinéta Sinaivéné tsutojumata, Arabia
nacuata. 25 Itsamonae abaxé mapamatacabi ataje

tsiteca jumecovénétavanapa Dioso Moiséspijinéta
penajumecopatsilivaisi. Bajarapamonae
abaxé tsiteca pejumecovénétavanapaexae
Dioso  Moiséspijinéta  penajumecopatsilivaisi,
Abrahampijiné pecomuatsivami, Agarpijivami,
cuenejépavanapa. Tsipaji pacuenia Agarpijiva
daxitamatacabi jumecovénétabiaba pijatuxaneva
pitorobabiabicueniatsi, bajara pijinia pacuenia
bajarapamonae jumecoveénétabiaba Dioso
Moiséspijinéta penajumecopatsilivaisi  pitoro-
bicueniatsi. 26 Vaxaitsi pijinia Jesucristojavabelia
vajanajamatabécuenecopatsivi, Abrahampijiné
pepo pijavami, Sarapijivami, cuenejépavanapatsi.
Nexata itsamatacabi Dioso pijatomarata,
pejanajerusalén tomarata, jinavanapaenatsi.
Tsipaji pacuenia Abrahampijiné pepo pijavami,
Sarapijivami, itsajivi ata apo pijajivitova
pitorobabiabicueniatsi pexanaenexa, bajara
pijinia vaxaitsi ata itsitsi. Tsipaji Dioso
Moiséspijinéta penajumecopatsilivaisi  pitoro-
bicuenia apo jumecovénétavanapaetsi. 27 Nexata
ayaibitsaétotsi  tsaponae Jesucristojavabelia
vajanajamatabécuenecopatsivi. Abrahampijiné
pepo pijavami, Sarapijivami, yabara, Dioso
pejumelivaisibaxutota tajévelia jumaitsi
mapacueniaje:

Mavecovame, nexi apo nexainaeva.
Jamatabécuenebaréyamé tsane. Caeto
ata apo nenavixaetaeva ata, itsiata
jamatabécuenebaréyaya vavajamé tsaxuabi
tsane, navixaetae atameé. Tsipaji
nemomoXxi  ayaibitsaéto  xXainaename.
Xainaename  ayaibitsaéto = nemomoxi,

nijajivitova pemomoxi matatoxenetsia,
jai tajévelia Dioso pejumelivaisibaxutota ayaibit-
saétotsi Jesucristojavabelia vajanajamatabécuene
copatsijavanexa yabara.

28 Tajamonae, pacuenia Abrahampijiné pepo
pijavata, Sarapijivata, naexana Isaacpijiné
pacuenia Dioso tajévelia najumecapanepaeya
jumaitsi, bajara pijinia pacuenia vaxaitsi
ata Dioso nacatane. Jesucristojavabelia
vajanajamatabécuenecopatsixae, Dioso nacatane
Sarapijiva bepepo pemomoxitsi. Nexata pacuenia
Dioso tajévelia najumecapanepaeya jumaitsi
vajanacacapanepaenexa, bajarapacuenia Dioso
nacacapanepaena. 29 Bajayata Abrahampijiné
pexénato, matapijiné, poné naexana Agarpijivata,
bajaraponé jamatabéitonotabiaba pejuyapijinég,
poné naexana Sarapijivata Dioso peja-
matabécueneta Espiritu Santo peyavenonaexaetsi.
Bajara pijinia pacuenia aeconoxae ata, pamonae
casaé tsavanapae pejumecovénétsijava Dioso
Moiséspijinéta penajumecopatsilivaisi, naca-
jamatabéitonotabiaba Dioso pejamatabécueneta
Espiritu Santo vajanacatsijamatabéecaevi.
30 Pijuyapijiné, pejamatabéitonotabiabiné yabara,
Dioso pejumaitsijava Abrahampijinéjavabelia

Dioso pejumelivaisibaxutota jumaitsi
mapacueniaje: “Poné nexénato Xainame
necomuatsivata, apo rajutsimeé tsane

nexainaeyajuvénéjava nevénamuto pepitsinexa.
Daxita rajutsianame poné xainame pepo nijavata.
Bajaraxuata nijabovecua pitsapaeyaexanaename
necomuatsiva, nexénato yajava,” jal Dioso
pejumelivaisibaxutota = Abrahampijinéjavabelia

Dioso pejumaitsijava. 31 Tajamonae, Dioso
apo nacatae Abrahampijiné pecomuatsiva
bepemomoxitsi.  Biji rajane Dioso nacatane
Abrahampijiné pepo pijava bepemomoxitsi.
Bajaraxuata vaxaitsi baja apo jumecovénétsitsi
Dioso Moiseéspijinéta penajumecopatsilivaisi.

)

Pacuenia icatsia apo bejumecovénétsi Dioso
Moiséspijinéta penajumecopatsilivaisi, pamonae
baja  najamatabécuenecopaba  Cristojavabelia,
yabara pelivaisi

1 Cristo pejamatabécueneta nacacopatsiaexana
Dioso  Moiséspijinéta  penajumecopatsilivaisi

vajajumecovénétsijavami. Nexata Dioso
Moiséspijinéta penajumecopatsilivaisi
panejumecovénétsijavami panecopatsijava,

tsiteca baja pacopatavanapare. Pétsa icatsia
caevéalia pajumecovénétame Dioso Moiséspijinéta

penajumecopatsilivaisi, bajarapalivaisi
bepapijajivimé papecaitorobabiabicuenia
paneexanavanapaeyaniva.

2 Xané Pabloné, panenamuxunae-
vere palivaisi pacatsipaebijitsiatsi. Ja-
matabécuenenavéxaniabiaya pétsa paja-
matabéjumaitsimé: “Xané rabaja taneper-
abécaucutsiné. Bajaraxuata tajaneconivecua

Dioso necapanepaena,” pajamatabéjamé pétsa.
Bajarapacuenia itsa panajamatabéxainaejitsipame,
nexata Cristo papecasivatépaejava pa-
pecacapanepaenexa panijaneconivecua,
saya  pacasivanacueratsipa. Nexata

pajumecovénére  Cristo  papecasivatépaejava
papecacapanepaenexa panijaneconivecua.
3 Icatsia pacamuxujiobatsi asaéyata. Pajivi
jamatabécuenenavéxaniabiaya  jamatabéjumaitsi:
“Xané naperabécaucutsiaexanaenajé tajaneconive-
cua Dioso tanecapanepaenexa,” jamatabéjai,
bajarapajivi bejumecovénétsicapanepa daxita
pacuenia Dioso Moiséspijinéta penajumecopat-
silivaisi itorobatsi. 4 Jamatabécuenenavéxaniabiaya

itsa pajamatabéjumaitsimé tsipae: “Xané
jumecoveénétsianajé Dioso Moiséspijinéta
penajumecopatsilivaisi. Nexata Dioso

aneconijibia netaena tanecapanepaenexa,”
itsa pajamatabéjamé tsipae, nexata paco-
pabijitsipame panejumecovénétsijavami Cristo
papecasivatépaejava panijaneconi yabara.
Dioso papecaitaxutotsoniataexae aneconijibia

papecataejavami ata, pacopabijitsipame.
5 Vaxaitsi baja cajena yapétanetsi Dioso
vajanacacapanepaejavanexa. Tsipaji

jumecovéneétatsi Jesucristo vajanacasivatépaejava
vajaneconi yabara. Bajaraxuata Espiritu Santo
pejamatabécueneta vajanacayavenonaexae,
evetavanapatsi Dioso vajanacajumaitsinexa:
“Paxamé  rabaja  paneconijibimé,” va-
janacajainexa, pamatacabi Dioso pitabarata
nubenaenatsi. 6 Vaxaitsi baja Jesucristo
pijajivitsi. Nexata nacaperabécaucutsi ata, apo
nacaperabécaucutsi ata, itsiata bajarapacuene
amatamobi Dioso pitabarata. Namatamota
rajane asivaya vajayavenonaponaejava
itsamonae ata vajanajamatabécuenecopatsixae
Jesucristojavabelia.

7 Pajumecovénétavanapame baja picani pexani-
ajailivaisi.  ¢Jipatsa nexata pacacopatsiaexana
bajarapalivaisi panejumecovénétsijavami?
8 Dioso raja apo pacacopatsiaexanae. Biji
rajane Dioso pacajunata Jesucristojavabelia
panenajamatabécuenecopatsinexa. 9 Pétsa
panacofénétame mapalivaisije. Pan pexanae-
matabénexa ayaimatabé ata, levadurajava pijinia
tsiquirijavayo ata, itsiata pematajéréabijavata,
bacaéjépa daxitamatabéjava.  Nexata bafufu-
naeyaexana daxitamatabé. Bajara pijinia itsi
penajumetsénétsilivaisi  jivi petsipaebaponaevi.
Penajumetsénétsilivaisi jivi petsipaebaponaevi,
caenébeje ata, itsiata ayaibitsaéto Jesu-
cristojavabelia penajamatabécuenecopatsivi,
jamatabécuenebijianapona. 10 Yapétaniji baja
cajena mapacueneje. Paxamé baja Jesucristo
papijajivimé. Nexata Dioso pacayavenonaena.
Xané vyapétaniji pacuenia paexanaejitsiamé.
Tsiteca pajumecovénétavanapaename patacat-

sipaebilivaisi. Dioso cajena itsamatacabi
naneconitsiaexanaenatsi poné Jesucristo
pelivaisivecua pacajamatabécuenebijiana

penajumetsénétsilivaisita.

11 Tajamonae, Jesucristo pelivaisi apo
judiovi tatsipaebabiabijavata, itsa jumaitsiné
tsabiabi tsipae: “Paxamé apo pajudiovimé, Je-
sucristojavabelia panenajamatabécuenecopatsivi,
bepanaperabécaucubiaexaname Diosojavabelia
papecacapanepaenexa,” itsa jané tsabiabi
tsipae, nexata judiovi apo nebejiobiaexanabiabi
tsipae.  Apo judiovi ata, Jesucristojavabelia
penajamatacuenecopatsivi, itsa itorobapon-

aejitsipajé = peperabécaucubinexatsi, nexata
Jesucristo  cruzata = petépaelivaisi  tsipaebi
atané, itsiata judiovi apo nitoya tsipae.
12Pamonae pacajamatabéitonotabiaba panenaper-
abécaucutsiaexanaenexa, bajarapamonae tojitsipajé
mapacueniaje. Tojitsipajé bajarapamonae
papecavecuapitsapaenexa, papecacopatsinexa
baja papecajamatabgéitonotabiabijava.

13 Tajamonae, Dioso pacajunata paneco-
pabinexa Dioso Moiséspijinéta penajumeco-
patsilivaisi panejumecovénétsijavami. Itsiata
baitsi  jane  pétsa  pajamatabéjumaitsimé:
“Dioso  Moiséspijinéta  penajumecopabilivaisi
tajumecoveénétsijavami, tacopatsixae baja, nexata
exanaenajé daxita pibisiacuene pacuenia
jitsipajé,” pajamatabéjamé pétsa. Biji rajane
Dioso  Moiséspijinéta  penajumecopatsilivaisi
panejumecovénétsijavami, panecopabixae baja,
Jesucristojavabelia penajamatabécuenecopatsivi
bepapijajivimé  panataema  namataenetsia
panenayavenonabiabinexa. Bajarapacuenia
namataenetsia panayavenonabiabianame
panenasivaxae. 14 “Asivamére itsamonae ata
pacuenia nijacuata nasivamé,” pejailivaisi itsa
pajumecovénétsianame, nexata daxita palivaisi
Dioso Moiséspijinéta najumecopata, pajume-
covénétsicapanepaename. 15Itsa panaitoyamé, itsa
panabaracuaicuaijameénua pibisiacuenia, nexata
xaniavaetsia panaitavere. Tsipaji itsa panaitoy-
amé tsipae, 1itsa panabaracuaicuaijaménua
tsipae pibisiacuenia, nexata Jesucristojavabelia
panenajamatabécuenecopatsijava, namataenetsia
panajamatabécuene faefaenaeyaexanaejit-

sipame. Pacopatsipamenua baja Dioso

pejumelivaisi yabara panenacaetuatabiabijava
ata.

Pacuenia Esplritu Santo nacaja-
matabécueneyavenona yabara pelivaisi

16 Mapacuenia pacajumaitsitsije. ~ Pacuenia
Espiritu Santo pacaitorobabiaba, paexanabi-
abare daxitamatacabi canacujitsia. Pétsa
pibisiacuene  paexanabiabame  panijacuata
panenajamatabéxainaejava. 17 Xua vajacuata
vajajamatabééthétota najamatabéxainabiabatsi
pibisiacuene vajaexanabiabinexa, bajaraxua
vajaexanaenexa, Espiritu Santo apo jitsipae.
Xua pijinia Espiritu Santo nacaitorobabiaba
pexaniacuene vajaexanabiabinexa, bajaraxua
juya vajajamatabécuene vajaexanabiabinexa apo
jitsipae. Nexata vajajamatabécuenebeje, Espiritu
Santobeje apo najamatabécuenejépaebeje. Bajarax-
uata pexaniacuene pajamatabéexanabiabi atamé,
itsiata apo paexanabiabimé pexaniacuene. 18Itsa
baja paexanavanapaename pacuenia Espiritu
Santo pacaitorobabiaba, nexata baja tsiteca apo
paexanavanapaemeé tsane pacuenia pacaitoroba
Dioso  Moiséspijinéta  penajumecopatsilivaisi.
Tsipaji baja pacuenia Espiritu Santo pacaitoroba,
paéxanavanapaename.

19 Xua jivi pijacuata najamatabéxaina,
itsa exana, yapéxanepana Vajayapétaenexa.
Tsipaji xua jivi pijacuata najamatabéxaina
itsa exana, pebi itsava jaita pijavavecua.
Petiriva pijinia jaita itsané pamonavecua.
Pamonae pevitota pibisiacuene exana pacuenia
pijacuata najamatabéxaina, = bajarapamonae

jitsipanua daxita xua pibisiacuene pexanaenexa.
20 Pamonae pibisiacuene exana pacuenia
pijacuata najamatabéxaina, pematabacabéta
nubenabiaba pevajétabiabinexa jumapecataeya
pexanaenéanéjavabelia. Junatabiabanua
penajorobivi. Bajarapamonaeyajuvénévi
naexananua penajorobivi. Itoyanua tsabiabi
itsamonae. Jumeanaenotabiabanua itsamonae.
Cuenecaébabiabanua itsamonae.  Anaepanabi-
abanua apo vajayabaraanaepanaejavayo ata.
Natoexanabiabanua daxitacuene épamonaenexa.
Vecuanasaicayababiabanua itsamonae Dioso
pejumecovénétsivi.  Caebitsaéto caejavata apo
najuanacaetuanabiabi. 21 Pamonae pibisiacuene
exana pacuenia pijacuata najamatabéxaina,
jamatabéyacajérétabiabanua itsamonae
pexainaejava. Jamatabébeyaxuababiabanua
jivi. Aitajibinua tsabiabi pijabonéjava.
Aitajibinua tsabiabi fiestajava ata. Itsacuenenua
pematatsénéa, bajara  bepitsipibisiacuene,
exanabiaba. Pacuenia copiata pacamuxujiobatsi,
bajara icatsia pacuenia pacamuxujiobatsi.
Pamonae bajarapacuenia pibisiacuene exana,
bajarapamonae apo jinavanapae tsane Dioso
pijanacuatatsia.

22Pacuenia peubinae, pexanianae, pexaniacuai
capitsapa, bajara pijinia pacuenia Espiritu
Santo vajajamatabééthétovetsina capitsapa ma-
pacueneje. Capitsapa itsamonae ata vajaasivaja-
matabécuene. Capitsapa vajabaréyajamatabécuene.
Capitsapa Diosojavabelia, itsamonaejavabelia
ata, barajamatabécuenexanepanaeya vajataenexa.
Capitsapa, itsamonae nacaitsacueniabi ata, va-

javajénaeyabelia vajaajamatabésaéjamatabécuene.
Capitsapa  itsamonae  vajaitaxutotsoniatae
jamatabécuene. Capitsapa  itsamonae
pexaniacuene vajatoexanaejamatabécuene.
Capitsapa Dioso vajajumecoveénetsijava
vajaajamatabésaéjamatabécuene. 23 Espiritu
Santo  vajajamatabééthétovetsina  capitsapa
vajaaitejepaebijamatabécuene. Capitsapa vajana-
jamatabécataitsi jamatabécuene pibisiacuene va-
jaexanaeyaniva. Daxita bajarapajamatabécuene,
Espiritu Santo vajajamatabééthétovetsina
pecapitsapaejamatabécuene, Xanepana.
Itsalivaisi ata cajena apo itavetsi daxita
bajarapacuene. 24 Pamonae Jesucristo pijajivi,
bajarapamonae jamatab&jumaitsi:  “Jesucristo
cruzajavabelia itsa cobematabiabarutatsi,
tajaperujujamatabécuenemi yajavatépa,”
jamatabéjai. Nexata vecuaajibiaexanatsi
pajamatabécuene itorobabiabatsi pibisiacuene
pexanaenexa. 25 Vaxaitsi Espiritu Santo nacaya-
javaponapona. Nexata betonacopatabiabatsi
vajanacaitorobinexa pacuenia Espiritu Santo
nacatojitsipa vajaexanabiabinexa.

26 Ayaijamatabécuenejivitsi apo benataetsi.
Namataenetsia itsacuenejavayo ata
pibisiacuene apo benatoexanaetsi vajan-
abaraanaepanaeyaniva, vajanacuenecaébiyaniva

ata.
6

Pacuenia Dioso pejumecovénétsivi itorobatsi
namataenetsia  penajamatabécueneyavenonaenexa
yabara pelivaisi

1 Tajamonae, itsa pacaxitajarabame
Dioso  pejumecovénétsijavavecua  pejopaejivi,
paxamé pacuenia Espiritu Santo pacaitoroba

panejinavanapaevi, payavenonare ba-
jarapajivi. Payavenonare bajarapajivi
piajamatabécuenesaénexa icatsia Dioso

pejumecovénétsijava. Itsiata baitsi jane pexani-
ajamatabécuenia Xaniavaetsia payavenonare.
Paxamé ata  pibisiacuene nayajivitaeya
pajinavanapare. Belia paxamé ata Dioso
panejumecovénétsijavavecua,  pajopaejitsipame
dovathi itsa pacajamatabécueneéjéta pibisiacuene
paneexanaenexa. 2Namataenetsia panayavenon-
abiabare dovathi itsa pacajamatabécueneéjéta,
pibisiacuene paneexanaeyaniva. Namataenetsia
itsa panayavenonabiabianame panenasivaxae,
nexata pajumecovénétsianame pacuenia Cristo
pacaitoroba.

3 Pajivi jumaitsi itsa vénélivaisitane itsajivi
Dioso pejumecovénétsijavavecua pejopaejava:
“Xané cajena ayaijamatabécuenenéné
bajarapajivi matatoxenetsia. Nexata Dioso
tajumecovénétsijavavecua apo jopaené tsane,”
jai, bajarapajivi najamatabécuenecapaeba.
Tsipaji  bajarapajivi ata  dovathi itsa
jamatabécueneéjétatsi pibisiacuene pexanaenexa,

apo ajamatabécuenesaé tsipae Dioso
pejumecovénétsijava. 4 Caejivi canacujitsia
benacuenecanaéjéta peyapétaenexa Xua

exanaponapona Dioso pitabarata. Nexata pajivi
pexaniacuene exanaponapona, bajarapajivi
jamatabécuenebaréya Dioso pitabarata.
Itsiata baitsi jane bajarapajivi pexaniacuene

exanaponaponae ata, apo bejamatabé&jumaitsi
mapacueniaje: “Xané  itsamonaevecua
pexaniacuene Dioso toexanaponaponajé,” apo
bejamatabéjai. > Caejivi canacujitsia baja cajena
saicaya xaina pexanaponaejavanexa Dioso
pitorobicueniatsi.

6 Pamonae tsipaebatsi Dioso pejumelivaisi, ba-
jarapamonae pexainaeyajuvénéjava juya berajuta
Dioso pejumelivaisi petsipaebinétsijavabelia.

7 Pétsa pajamatabécuenenavéxaniabame
saicayacuenia paneexanaeyaniva Dioso
papecaitorobicuenevecua. Tsipaji itsajivi ata
apo caéjépaetsi peyamaxéitojorobinexa Dioso. Xua
jivi bauba pabita, pamatacabi baja navereta
bajaraxua, icatsia banota. Bajara pijinia itsane
Dioso ata. Pajivi pibisiacuene exana, bajarapajivi
juya pibisiacuene tocopiapatsianatsi pamatacabi
Dioso naneconitsiaexanaenatsi. 8 Pajivi
pibisiacuene exanaponapona pijacuata pena-
tojitsipaecuenia, nexata bajarapajivi itsa tepaena
pepacuene Diosovecua naxuabiana. Pajivi pijinia
pexaniacuene exanaponapona Espiritu Santo
pesivabaréyanexatsi, nexata bajarapajivi tépae
ata, xainaena matacabi apo pevereverecaejava.
9 Vaxaitsi itsa apo yabaracueranaetsi tsane
pexaniacuene vajaexanavanapaejava, nexata
Dioso pecaéjétsimatacabita nacarajutsiana
pexaniacuene. Bajaraxuata pexaniacuene va-
jaexanavanapaejava, apo beyabaracueranaetsi.
10 Nexata itsajota nacacuenecaéjépa, pexani-
acuene betoexanabiabatsi itsamonaejavabelia.
Pamonae Jesucristo vajanajuajumecoveénétsivi,
bajarapamonae bitsoyo beyavenonaponatsi.

Pacuenia Pablo pemuxujiobilivaisi Galacia
tomarapijivi  toyaquina peveretsinexa baja
petoyaquinaelivaisi mapabaxutotaje  yabara
pelivaisi
11 Pataema mapaayaiitanetonéje. Xané
raja Pabloné tajacuata  pacatoyaquinatsi
mapalivaisije. 12 Itsamonae judiovi ajumesaéya
pacajumai tsabiabi: “Paxamé apo pajudiovi
atamé, Jesucristo pelivaisi itsa pajume-
covénétame, bepanaperabécaucubiaexaname
papecacapanepaenexa Diosojavabelia,”
pacajai tsabiabi. Pajudiovi bajarapacuenia
pacajumai tsabiabi, jamatabécuenenavéxaniabiaya
jamatabéjumai tsabiabi: “Jesucristo pelivaisi apo
judiovi itsa tsipaebianatsi, yajavaitorobianatsi
penaperabécaucubiaexanaenexa. Nexata
bajarapacuenia itsa exanaenatsi, vajamonae
judiovi  nacasivajamatabécuenebaréya  tsane.
Nexata vajamonae judiovi apo nacaitsacueniabi
tsane, apo judiovi tsipaebi atatsi Cristo vajanaca-
sivatépaejava cruzata,” jamatabéjai tsabiabi
bajarapajudiovi jamatabécuenenavéxaniabiaya.
13 Pajudiovi bajarapacuenia pacajumai
tsabiabi, pijacuata  naperabécaucubiaexanae
ata, itsiata apo exanavanapae daxita
pacuenia  itorobatsi Dioso = Moiséspijinéta
penajumecopatsilivaisi. Bajarapamonae
jitsipa panenaperabécaucubiaexanaenexa, saya
papecavajunupaebinexa pevéna judiovijavabelia:
“Paxané patajamatabécueneta Galacia nacuapijivi
naperabécaucubiaexana,” pejainexa paxamé
yabara. Tsipaji bajarapajudiovi jitsipa
pesivajamatabécuenebaréyajavatsi pevéna

judiovi. 14 Xané cajena bajarapacuenia
apo exanaene. Apo najamatabéxainaené,
Xua  exanajeé, tanavajunupaebinexa jivi
saya tanesivabaréyanexa. Itsiata jitsipajé
caelivaisiyo jamatabécuenebaréyaya jivi
tatsipaebinexa. Jitsipajé jivi tatsipae-
binexa Jesucristo vajanacasivatépaejava
cruzata. Jesucristo cruzata tanesivatépaexae,
nevejamatabécaeva baja tajitsipaejavami
mapanacuapijicueneje. Mapanacuapijivi pijinia
tanejitsipaejamatabécuenemi ata ajibi baja.
15 Espiritu Santo vajanacaitorobicuenia itsa
exanavanapatsi, nacaperabécaucutsi ata, apo
nacaperabécaucutsi ata, najépabeje. Tsipaji cajena
amatamobi bajarapacuene Dioso pitabarata.
Vajanajamatabécuene  pénéyorotsijava  rajane
pejanajamatabécuenejavabelia, namatamota
vajanacacapanepaenexa Diosojavabelia.
16 Nexata pamonae exanavanapa pacuenia
pejanajamatabécuene itorobatsi, bajarapamonae
jamatabécuenexanepanaeya jinavanapaena Dioso
pitabarata. Dioso itaxutotsoniataenatsinua.
Bajarapamonae daxita Dioso baja pepo pijajivi
tsane.

17 Tavajénaeyabelia baja apo jitsipaené taneja-
matabéitonotaponaenexa pamonae nejumeaeba
Jesucristo taneitorobinécuene. Jesucristo pelivaisi
yabara tanejumaconibabeyabiabijavata,
nejumatitibabeyabiaba. Bajarapavajénécovéané
tanetsijumarubenaexae, daxitajivi neyapétane
Jesucristo pijajivitonécuenené.

18 Tajamonae, pacatovajétabiabatsi
Diosojavabelia vajatuxanené Jesucristo

papecayavenonabiabinexa. Bajara itsi tsane.

